
Zernez, sanaziun Punt Madinas - dumonda da princip 
Cuntschaintamaing es la punt da Madinas, Zernez in ün stadi desolat e nu correspuonda plü al temp dad hoz ed 
a las maschinas forestalas ed agriculas. La radunanza cumünala dals 3 december 2025 ha deliberà ün credit 
d’investiziun i’l import da 1.5 miu. chf per quist proget. I’s po far quint cun raduond 50% contribuziuns davart 
dal chantun. La dumonda da princip es gnüda acconsentida. La sanaziun es previssa a partir da la stà fin la fin da 
l’on 2026. 
 
Bogn da famiglia - sanaziun filter da sablun - dumonda da princip e surdatta da lavur 
Ils filters d’aua actuals in gestiun i’l bogn da famiglia sun daspö 19 ons in funcziun. Ils filters accumplischan üna 
lezcha centrala per la pürificaziun e la qualità da l’aua. Davo bod duos decennis in funcziun esa necessari da 
müdar oura il sablun (Quarzsand) cul filter. Ultra da quai crescha il ris-ch da disturbis dal manaschi e da la qualità 
da l’aua. In seguit a l’approvaziun tras la radunanza cumünala ha la suprastanza cumünala deliberà l’inizi dal 
proget e surdat las lavurs a la firma specialisada Bawatec GmbH, Wilchingen. 
 
Immobiglias cumünalas - s-chodamaint Center cumünal Zernez - credit supplementar e surdatta da lavur 
Il s-chodamaint dal Center cumünal a Zernez es sur 30 ons vegl. La fin da schner 2026 es i ruot inaspettadamaing 
il ventil per regular il s-chodamaint. Tenor sclerimaints cun perits faja sen da rimplazzar uossa tuot l’indriz in üna 
vouta e na be müdar oura toc per toc. La suprastanza cumünala ha deliberà ün credit supplementar in l’import 
da 15'000 chf pel rimplazzamaint dal s-chodamaint e surdat l’incumbenza a la firma Müller Heizung Sanitär AG, 
Zernez. 
 
Chamonna Il cuvel Ova Spin - sanaziun sarinera - surdatta progettaziun 
La sarinera da la chamonna Il Cuvel in Ova Spin nun es plü confuorma a las prescripziuns e dess gnir sanada 
dürant quist on. La progettaziun es gnüda surdatta a la firma Caprez Ingenieure SA, Zernez. 
 
Restorant Center da Sport Zernez - rimplazzamaint portas restorant - surdatta da lavur 
Las trais portas dal restorant Center da Sport sun in ün nosch stadi e ston gnir rimplazzadas. L’incumbenza pel 
rimplazzamaint es gnüda surdatta a la firma indigena Bezzola AG, Zernez 
 
Center da Sport Zernez - sistem da clavs electronic - surdatta da lavur 
I’l Center da Sport, Zernez esa previs da müdar il sistem da serrar portas sül nouv sistem electronic SALTO. La 
furniziun dal sistem electronic es gnüda surdatta a la firma Caviezel AG, Tavo. 
 
Veicul cumünal - credit supplementar  
La suprastanza cumünala vaiva deliberà l’ultim november ün credit supplementar in l’import da 40'000 chf pel 
rimplazzamaint d’ün Pick-Up per la gruppa da lavur cumünala illa fracziun da Zernez. La direcziun operativa ha 
uossa surdat la cumprita dal veicul a la firma IMAZ AG, Zernez per ün import da 27'000 chf.  
 
Il Cumün da Zernez ha acconsenti ils seguaints permiss da fabrica: 
- Parcella no. 3027, Campell Ladina, Stradun, Lavin - fabrichar duscha e tualetta sül plan suot il tet 
- Parcella no. 2045, Von Planta Thomas, Susch - müdamaint dal schler in üna sauna 

 


